
వాటముగను వీర ◆ వరులును దొరలు

గాటమై తనవెంటఁ ◆ గదలిరాఁ దగిన

వారికి వేర్వేఱ ◆ వారువంబులును

బారున నొసఁగి శు ◆ భంబైన వేళఁ

బసిఁడి గుబ్బల మెత్త ◆ పట్టు క్రొమ్మెఱుఁగు

లెసఁగు కళ్లెమును బెం ◆ పెక్కిన పట్ట

పట్టెడయును గచ్చు ◆ పల్లంబు డాలు

పెట్టిన వజ్రాల ◆ పిడిక రాచూరి

బిరుదుతలాటంబు ◆ పీలిజల్లెడెలు

పరఁగబన్నిన యట్టి ◆ పాదరసంబు

కరణి భంజిళ్లు ◆ త్రొక్కనిచోట్లఁ ద్రొక్కు

తురగరత్నము నెక్కి ◆ తూర్యముల్ మొరయ

ఠీవిగాఁదనకుఁ బ ◆ ట్టిననీలి గొడుగు

భావింప రోహణ ◆ పర్వతాగ్రమునఁ

గనుపట్టు నీలమే ◆ ఘము లీల మెఱయ

జనవల్లభుఁడు వేఁట ◆ సనియె నయ్యెడను

మెచ్చులు నిగుడ న ◆ మ్మేదినీనాథు

నచ్చుగాఁ బన్నింప ◆ నా వేఁటకాండ్రు

నెఱరంగుదులకించు ◆ నీలిదట్టీలు

కుఱుచకాసెలు వేసి ◆ క్రొత్తబాగొదవఁ

బట్టుఁజిందెల మీఁద ◆ బలువుగా బిగిచి

చుట్టును బంగారు ◆ సురియల పరుజు

లొడియు బడియములు ◆ నొప్పు గావింపఁ

బెడగొంద వీనులఁ ◆ బెట్టి గెంటీలు

బెడకి క్రొమ్మెఱుఁగుల ◆ బిత్తరింపఁగను

గడిఁది మృగంబులు ◆ గరువక యుండ

వలనొప్ప వాకట్లు ◆ బదనిక పేర్లు

దలముళ్లు దిరముగాఁ ◆ దాల్చి మేనులను

బొలుచు జవ్వాది ల ◆ ప్పలు సోడుముట్ట

దలముగా నగురు గం ◆ ధము మేన నలఁది

తిరుమణి చాదుక ◆ దీర్చి చేమంతి

విరుల రేకులునుజుం ◆ జురు వెండ్రుకలును

తఱచుగా జల్లి దం ◆ తపుబిల్ల లమర

